
పఱతెంచి నిర్ఘాతపటుముష్టి నార్చి - కఱకురాక్షసుని వక్షస్థలిఁ బగులఁ

బొడుచుటయును మూర్ఛఁ బొంది రావణుఁడు - కడుదూలి యంత మోఁకాళ్లు మ్రోవఁగను

బడియెఁ బిఱిందికిఁ బద మిడలేక - పడినరావణుని యెప్పటిభంగిఁ జూచి

యార్చిరి దేవత లప్పుడు కపులు - పేర్చిరి రాక్షసు ల్భీతిఁ గీడ్వడిరి

పావని యట విష్ణుభక్తుండు గాన - రావణునకు నెత్తరాని లక్ష్మణుని3360

గురుసత్త్వమున నెత్తికొని పోయి రామ - ధరణీతలేశుముందఱఁ బెట్టె నపుడు

రాముతేజమునఁ బరాజిత మగుచు - సౌమిత్రినాటిన శక్తియు నూడి

యసురేశురథమున కరిగె సౌమిత్రి - యసమానబలశాలియై మూర్ఛ దేరె

నట రావణుండును నటు మూర్ఛ దెలిసి - చటులబాణాసనసన్నద్ధుఁ డయ్యె

సౌమిత్రి యటు పరిశ్రాంతి నొందుటకు -నామర్కటులు భీతి నడరి పాఱుటకు




రామరావణుల ప్రథమయుద్ధము


రావణుఁ డేచి పై రాకకు రామ - దేవుండు కోపంబు దీపింపఁ బేర్చి

భీకరగుణరవస్ఫీతుఁడై వేగ - నాకారి కెదురుగా నడచుటఁ జూచి

యనిలతనూభవుం డనియె రామునకు - "నినకులాధీశ్వర! యీరావణుండు

అరదంబుపై నుండి యాలంబు సేయ - వెర వగునే నీకు? విభుఁడ! గాల్నడవ

నామీఁద వడి నెక్కి నాకారి కెదుర - రామ! విచ్చేయుట రాజధర్మంబు"

అనవుడుఁ గడఁకతో హనుమంతు నెక్కి - యనిమిషకరిమీఁది యమరేంద్రుకరణి

నొప్పి గుణధ్వని యెప్పారఁ జేసె - నప్పుడు కోపించి యాటోప మొప్ప

రావణుఁ డుగ్రుఁడై రాము నీక్షించి - పావకజ్వాలోగ్రబాణజాలములు

గురిసిన రాఘవక్షోణీశుఁ డలిగి - యురుబాణతతు లేసి యురువడి వాని

నింద్రారి తెగనేసె నేసిన రామ - చంద్రుఁ డుద్ధతి నర్ధచంద్రబాణమున

దనుజేశు కోదండదండంబు దునిమి - సునిశితభీకరాశుగపంచకమున

మర్మము ల్నొప్పించి మఱియును నొక్క - ధనువును జేకొని దశకంధరుండు

పటుబాణ మొక్కటఁ బవననందనుని - నిటలస్థలం బేసె నిపుణుఁడై మెఱసి

యనిలజుఫాల ముగ్రాస్త్రంబు దాఁకఁ - గనుఁగొని కోపించి కాకుత్స్థకులుఁడు

భల్లంబు దొడిగి యాపఙ్క్తికంధరుని - వి ల్లంతలోననే విఱుగంగ నేసి
3380

యొక్కట సారథి నొకట నశ్వములు - నొక్కట నరదంబు నొకటఁ బతాక

మొక్కట గొడుగును నొకట వస్త్రములఁ - గ్రక్కున నేసి చూర్ణములు గావించి

మనుజనాయకుఁడు సమంత్రకశరము - దనుజుని వక్షంబు దాఁక నేయుటయు

నారాముశరమున నారావణుండు - వారక కడునొచ్చి వడవడ వడఁకి

యనికి నిశ్చేష్టితుం డగు దశకంఠుఁ - గని యర్ధచంద్రమార్గణ మరివోసి

దశదిశలందును దనరినదైత్యు - దశ యడఁగించుచందముఁ జూపుకరణిఁ

		 ఈ పేజీలో చివరి మార్పు 13 ఫిబ్రవరి 2024న 06:55కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

